
				Letamo la Dihlabeng le tumile ka dihlapi tša lona tše di bose. Letamo le le ratwa ke bathei ba dihlapi. Letamo la Dihlabeng le tumile gape le ka dinoga tša meetse. Hlogi ke mošemane wa mo Tlhabane. O hlalefile ebile o rata go tseba dilo tše di ntši. 

				Hlogi le batswadi ba gagwe ba dula kgauswi le letamo la Dihlabeng. Bontši bja baagi ba mo ba phela ka go thea dihlapi. Ba bangwe ba a di rekiša mola ba bangwe ba theela go ja ka malapeng. Tlala ga e gona mo motseng wa Tlhabane.

				Hlogi le yena o duma go ba mothei wa dihlapi. O fela a kgopela tatagwe gore a mo rekele dihuku. Le ge tatagwe a be a topa tša fase, o ile a mo tshepiša go di reka. O be a palelwa ke go di reka, a mo tshepiša letšatši ka letšatši.

				Letšatši le a mo reketšego, Hlogi o ile a thaba kudu. Bothata ke gore o be a tšhaba go ya letamong a le tee. Hlogi a ya go kgopela mokgotse wa gagwe Lehlokwa gore a ye le yena. Lehlokwa a itatola. A ya go Ditlhako. Ditlhako a re yena ga a nyake go bona dinogana tša meetse.

				O tla bona a dirile eng? O nyaka go thea dihlapi a thuše tatagwe go di rekiša mmarakeng. O dumago dira seo ka pelo le moya. Hlogi a ipetha sehuba a ya letamong a le tee. A lahlela huku ka letamong. Ge a nagana gore o tantše hlapi, a bona 

				nogana ya meetse e le kgauswi le yena.

				A gopola taba tša Ditlhako. Atopa dilo tša gagwe a tšhabela gae. A tsena ka gae a se a tanya selo. Tatagwe a botšiša gore ke ka lebaka la eng a se a tanya selo. Hlogi a swaba go bolela gore o tšhabile nogana tša ka meetseng. A re ga go na hlapi ye e tlileng kgauswi le yena.

				Letšatši le le latelago Hlogi a tsoga esalemesong. A tsogela go bakgotse ba gagwe gore a leke go ba goketša gore ba ye le yena letamong. Bona ba tšwela pele ba gana. Ba re ga ba rate go batamela letamong, tšhaba dinogana tša ka meetseng. 

			

		

	
		
			[image: ]
		

		
			[image: ]
		

		
			
				[image: ]
			

			
				
					9

				

			

		

		
			[image: ]
		

		
			
				Hlogi a ferekana moyeng. Naa o tla felegetšwa ke mang? A le tee gona,aowa! Feela pelo e nyaka go ya go thea dihlapi. O ipona e le morekiši o mogolo wa dihlapi motseng wa gabo.

				Letšatši la go latela a ya go tate Mahloko. A kgopela tate Mahloko go ya le yena letamong. Tate Mahloko a hloka bothata, a dumela go mo ya le yena. Hlogi a thaba kudu gomme a ikemišetša go thea dihlapi tše di ntši.

				Tate Mahloko o be a tseba letamo la Dihlabeng ka ntle le ka gare. A mo eletša gore ba ye lehlakoreng le le se nago le dinogana tša ka meetseng. Tate Mahloko ke mothei wa kgale wa dihlapi. Hlogi a thabišwa ke go tloga moo.

				Tate Mahloko le Hlogi ba lahlela dihuku tša bona ka meetseng ba lebelela. Huku ya Hlogi ya bonala e šikinyega. Seo se bolela gore e tantše hlapi. 

				Tate Mahloko a re Hlogi a phakiše a e goge, pele hlapi e ka kgaola huku. Hlogi a goga, a goga, a ba a ema ka maoto. Go ile gwa rotoga hlapi ye botse, ya go kgahliša. Tate Mahloko a tšea hlapi yeo seswantšho. A ba a e kala gomme a re ke ye kgolo kudu.

				Huku ya tate Mahloko le yona šeo e ya šišinyega. A phakiša go gogela ka ntle. Yena a goga, gwa rotoga pabara. A thaba kudu ka ge a rata mohuta woo wa hlapi.

				A tšea pabora seswantšho. Letšatši leo ba ya gae o mongwe le o mongwe a kukile hlapi ya gagwe. Hlogi a tsena gae a thabile. Sefahlego sa gagwe se edile.

				Matšatši a go khutša a tate Mahloko a fedile, taba ye e nyamišitše, Hlogi kudu. A hlomoga pelo ge a gopola ka mo tate Mahloko a mo thušitšego ka gona. . Bjale Hlogi o kgona go ya letamong a le tee.

				Ge a ile letamong, o bowa ka mokgobo wa dihlapi. Lehlokwa le Ditlhako ba mo kgopela dihlapi. Yena a ba gopotša gore ba ile ba gana go ya le yena letamong.

				Hlogi a thoma sehlopha sa mošito sa bathei ba dihlapi. Maloko a pele ke Ditlhako, Lehlokwa le tatagwe. Ga se a tlogela tate Mahloko ka ntle.Hlogi a ruta mekgwa ye mebotse elego theeletšo, hlompho le lerato go bathei ba bangwe. 

				Ge nako e eya, Hlogi o ile a thopa sefoka sa go ba thwadi ya go tuma tikologong ya gabo. Maabane e ebe e le phadišano ya ngwaga ya go thea dihlapi letamong la Dihlabeng. Go be go hlakane bathei ba kgole le kgauswi.

				E be e se motho, e le tla o bone letamong la Dihlabeng. Sehlopha sa bo Hlogi sa thopa dikete tše hlano tša diranta. Tate Mahloko e be e le e mongwe wa maloko a sehlopha sa bo Hlogi. Lehono ba keteka phenyo ya bona ka lethabo ga bo Hlogi. Tatago Hlogi o thabile le go feta.

